Зәйнашева Гөлшат 

Чишмә
Тау астыннан ургып-ургып
Бер чишмә ага,
Челтер-челтер-челтер килеп
Иделгә таба. 

Татлы сулы, затлы сулы
Чишмә була ул.
Тамчы булып чәчәкләргә
Тамып куна ул.

Сусаучылар су эчәләр
Аннан иелеп.
Сандугачлар су коена
Анда җыелып. 

Ләкин, килә бер явыз җан
Чишмә янына,
Агу түгел - зәһәр ачу
Җыеп канына.
 
Әйтә ул: - "Бу чишмә суы
Акмасын әле.
Зур кара таш шуның авызын
Капласын әле".
 
Чишмә юлын явыз кеше
Таш белән каплый.
Мыгыр-мыгыр килеп үзе
Тау түбән атлый. 
 
Ләкин, чишмә таш астыннан
Яңа юл сала.
Дәвам итә агышын ул
Иделгә таба.
 
Тагын сусаучылар туктый
Чишмә буена.
Тагын таңда сандугачлар
Төшеп коена.
 
Саф сулы шундый чишмәне
Буып буламы?
Яныннан сайрар кошларны
Куып буламы?
 
Таш түгел, тау белән капла,
Юлын таба ул.
Челтер-челтер-челтер-челтер
Һаман ага ул.
 
Тигез матур, тиңсез матур
Аның агышы.
Халык көе кебек моңлы
Аның тавышы.
 
1970 ел.
